Uppskot

til

løgtingslóg um val til kirkjuráð, próstadømisráð og stiftsstjórn
Kapittul 1
Kirkjuráð

Val, valskeið og tal á kirkjuráðslimum
§ 1. Kirkjuráðið verður valt fyri 4 ár. Valið fer fram 1. týsdag í november í valárinum. Valið er galdandi frá tí degi, kirkjuárið byrjar. Limir í kirkjuráðnum verða tó altíð sitandi, til nýval hevur verið.
Stk. 2. Biskupur kunnar um valdagin og tryggjar, at nøktandi kunning og umrøða er fram til uppstillingina og valið.

Stk. 3. Verður nýggj kirkjusókn skipað í valskeiðnum, kann biskupur skipa fyri serligum vali til kirkjuráð, og er valið galdandi fyri tíðina, sum eftir er av regluliga valskeiðnum. 
§ 2. Valdu limirnir í kirkjuráðnum skulu í minsta lagi verða  4 og í mesta lagi 12. 
Stk. 2. Talið á valdum limum verður ásett í mun til kirkjufólkið í kirkjusóknini pr. 1. februar í valárinum. Biskupur útvegar valstýrunum upplýsingar um talið av kirkjufólki frá avvarðandi myndugleika og boðar frá, hvussu nógvir limir skulu veljast í kirkjuráðið.
Stk. 3. Talið á valdum kirkjuráðslimum er 4 fyri tey fyrstu 59 kirkjufólkini  í kirkjusóknini. Í kirkjusókn við 60-999 kirkjufólkum eru 6 limir í kirkjuráðnum. Í kirkjusókn við 1000-1999 kirkjufólkum eru 7 limir í kirkjuráðnum. Talið á limum verður síðani økt við einum limi fyri hvørjar 1000 íbúgvar, tó so at í mesta lagi eru 12  valdir limir. 
Valrættur og valbæri

§ 3. Valrætt á kirkjuráðsvali hevur hvør tann, sum er kirkjufólk og 

1) er fyltur 18 ár í seinasta lagi valdagin 

2) ikki opinberliga hevur avnoktað kristnitrúnna og lærugrundarlagið hjá fólkakirkjuni 
3) stendur á vallistanum í avvarðandi kirkjusókn í seinasta lagi seinasta týsdag í oktober.

Stk. 2. Valbæri til kirkjuráð hevur kirkjufólk, sum er fylt 18 ár í seinasta lagi valdagin og annars lýkur treytirnar í stk. 1 og ikki er revsað fyri gerð, sum í vanligum umdømi ger tað óverdugt at vera kirkjuráðslimur, um ikki henda fylgja av dóminum er burturfallin.

Stk. 3. Sóknarprestur, sum er í embæti í fólkakirkjuni, er ikki valbærur, men hevur valrætt. Biskupur er ikki valbærur, men hevur valrætt.
Stk. 4. Limur í valkirkjuliði hevur ikki valrætt ella valbæri á kirkjuráðsvali.

§ 4. Kirkjufólk, sum er undir verjumáli og í hesum sambandi hevur mist rættin at virka rættarliga, hevur ikki valrætt og er ikki valbært. 
§ 5. Kirkjufólk, sum ikki hevur ríkisborgararætt í landinum, men sum annars lýkur treytirnar í § 3,  kemur á vallista, tá viðkomandi hevur búð í Føroyum í 1 ár uttan slit.

§ 6. Sóknarprestur ella kirkjutænari, sum ikki býr í kirkjusóknini, har hann starvar, kann lata seg skráseta á vallista í teirri kirkjusókn, har hann starvar. Sama rætt hevur hjúnafelagi hjá sóknarpresti og kirkjutænara.
Stk 2. Sóknarprestur ella kirkjutænari, sum starvar í tveimum ella fleiri kirkjusóknum, kann lata seg skráseta á vallista í einari av kirkjusóknunum, har hann starvar. Sama rætt hevur hjúnafelagi hjá sóknarpresti og kirkjutænara.
§ 7. Kirkjufólk, ið hoyrir til aðra kirkjusókn í prestagjaldinum ella hevur loyst sóknarband, sbr. § 8 í løgtingslóg um at brúka kirkju og um limaskap í fólkakirkjuni, kann  verða verandi skrásett í kirkjusóknini, har tað býr, ella lata seg skráseta í kirkjusóknini, tað hevur knýtt seg til. 

Stk. 2. Kirkjufólk eru einans valbær í kirkjusóknini, har tey eru skrásett sum veljarar.
Stk. 3. Sóknarbandsloysari, sum er valdur inn í kirkjuráðið í kirkjusóknini, viðkomandi hevur knýtt sóknarband til, varðveitir sætið, til nýtt kirkjuráð tekur við, hóast sóknarpresturin, sum sóknarband er knýtt til, er farin úr embæti. Á sama hátt verður starvið sum tiltakslimur varðveitt.

§ 8. Áheitan um at koma á vallista sambært §§ 6 og 7 í kirkjusókn, har kirkjufólkið ikki hevur bústað, skal skrivliga latast formanninum í valstýrinum í kirkjusóknini, har kirkjufólkið ynskir at útinna valrættin.

Stk. 2. Áheitanin sambært stk. 1 skal latast  formanninum í valstýrinum í seinasta lagi 3. týsdag í august við upplýsing um navn og p-tal, soleiðis at fráboðanin kann verða send valstýrinum, har veljarin býr.

Stk. 3. Metir valstýrið, at treytirnar eru loknar, boðar tað valstýrinum í kirkjusóknini, har veljarin býr, frá, so tað kann taka veljaran av vallistanum har.

Stk. 4. Áheitan sambært stk. 1 skal verða sett fram undan hvørjum nýggjum kirkjuráðsvali. 

Vallistar
§ 9. Áðrenn regluligt kirkjuráðsval ger valstýrið ein lista yvir tey, sum hava  valrætt til kirkjuráðið í kirkjusóknini.
Stk. 2. Verður serligt kirkjuráðsval í sambandi við, at nýggj kirkjusókn er skipað sbr. § 1, stk. 3, skipar valstýrið fyri at gera vallista og fyri valinum annars. 

§ 10. Kommunustýrið hevur skyldu til eftir áheitan frá valstýrinum at útvega valstýrinum tær upplýsingar, sum neyðugar eru at gera vallista.
§ 11. Vallistin, sum valstýrið hevur gjørt, skal liggja alment frammi seinastu 8 dagarnar í august í valárinum á einum ella fleiri støðum í kirkjusóknini, eftir avgerð hjá kirkjuráðnum. 

Kæra um vallista
§ 12. Kæra um vallistan skal vera formanninum í valstýrinum í hendi í seinasta lagi 2. týsdag í september í valárinum. 

Stk. 2. Vísir tað seg, aftaná at kærufreistin er farin, at ein ella fleiri persónar orsakað av villu í sambandi við gerð av vallistanum ikki eru skrásett sum veljarar, kann valstýrið á fundi í seinasta lagi 3 dagar fyri valið taka avgerð um at rætta villuna.
§ 13. Valstýrið tekur avgerð í innkomnum kærumálum í seinasta lagi 3. týsdag í september. Saman við avgerðini hjá valstýrinum skal eisini vera hjáløgd kæruvegleiðing. Tað er eisini galdandi, um onkur verður strikaðar av vallistanum. 

Stk. 2. Hann, sum ikki hevur fingið viðhald í kæruni, kann í seinasta lagi 4. týsdag í september kæra avgerðina hjá valstýrinum til Føroya biskup. Biskupur boðar valstýrinum og viðkomandi, sum hevur kært, frá avgerð síni áðrenn fyrsta týsdag í oktober. Avgerðin hjá biskupi kann kærast til landsstýrismannin í seinasta lagi 2. týsdag í oktober.
§ 14. Áðrenn serligt val sbrt. § 1, stk. 3 verður hildið, ásetir biskupur, nær valið skal verða, og ger reglur um, hvussu hetta verður kunngjørt. Harumframt ásetir biskupur tíðarfreistir fyri framløgu av vallista, innlating av kærum o. ø. samsvarandi ásetingunum í hesi lóg.
Valkort
§ 15. 
Tá valevnislistarnir eru góðkendir, og í seinasta lagi 2 vikur undan valinum, fáa teir veljarar, sum eru førdir á vallista í kirkjusóknini, valkort. Á valkortinum skal verða upplýst navn og bústaður veljarans og raðnr. á vallista umframt kunning um valstað, valdag og upplatingartíðir.

Stk. 2. Kommunustýrið ger valkortini og sendir veljarunum tey.

Stk. 3. Kirkjugrunnurin rindar fyri valkort og postgjald. 
Valevnislistar 
§ 16. Valið fer fram sambært valevnislistum, har navngivnir persónar eru valevni.

Stk. 2. Valevnislistarnir skulu vera formanninum í valstýrinum í hendi í seinasta lagi kl. 22.00 seks vikur undan valdegnum.
Stk. 3. Í mesta lagi 9 nøvn fleiri enn tey, ið veljast kunnu í kirkjuráðið, kunnu vera á valevnislistanum. Valevnini skulu skriva undir listan, og í minsta lagi 3 og í mesta lagi 25 veljarar í kirkjusóknini skriva undir sum stillarar. Valevni er ikki stillari. Serligur listi yvir stillararnar, har teir skilliga eru lýstir við navni, starvi og bústaði, skal vera lagdur hjá. Valevni og stillarar kunnu eisini skriva undir á avrit av valevnislistanum. Eisini kunnu valevni og stillarar, í staðin fyri undirskrift, vátta luttøku sína við brævi, telefaksi ella telduposti o.l. Ein stillari skal lata valevnislistan inn, og hevur hesin rætt til at fáa kvittan frá formanninum í valstýrinum fyri, at tað hevur tikið ímóti listanum og nær.
Stk. 4. Stillar nakar upp á meira enn einum valevnislista, verður valið ógildugt, um tað fellur á hann, og verður atkvøðutal hansara ikki talt við.
Stk. 5. Hann, sum stendur sum stillari fyri fleiri listar, verður ikki roknaður sum stillari á nøkrum lista.

Stk. 6. Valevnini verða stillað upp í bókstavarøð. Ikki er loyvt valevnislista at skipa listasamband við annan valevnislista.
§ 17. Heldur valstýrið, at ein rættstundis innlatin valevnislisti er so ófullfíggjaður, at neyðugt er at ógilda hann, skal valstýrið beinanvegin boða viðkomandi stillara frá hesum og geva honum høvi til at rætta brekið i seinasta lagi innan 24 tímar aftaná freistina í § 16, stk. 2.
Stk. 2. Valstýrið tekur endaliga avgerð um valevnislistar. Ógildar valstýrið valevnislista ella strikar valevni ella stillara av listanum, skal avgerðin hjá valstýrinum verða skrivað í gerðabókina hjá kirkjuráðnum. Úrskrift úr gerðabókini hesum viðvíkjandi verður beinanvegin latin tí stillara, sum hevur latið valstýrinum valevnislistan.

§ 18. Valevnislistar, sum valstýrið hevur góðkent, fáa hvør sítt talfrámerki (1, 2, 3 o.s.fr. ).
§ 19. Er bert ein valevnislisti komin inn, tá freistin at lata inn listar eftir § 16, stk. 1 er farin, ella verður bert ein listi góðkendur, avlýsir valstýrið valið og heitir á stillararnar um at raðfesta valevnini. Skilligt  skal vera,  hvørji verða vald, og í hvørji raðfylgju varalimir skulu vera. Varalimir eru ikki persónligir. 

Atkvøðugreiðsla og uppgerð av valinum
§ 20. Valstaðið skal vera í hølum, sum eru atkomilig hjá øllum, eisini teimum, ið bera brek.

Stk. 2. Valrætturin verður útintur við, at veljarin møtir persónliga á valstaðnum, sbr. tó §§ 23 – 30 ( brævatkvøða). Atkvøðugreiðslan er skrivlig og loynilig. 

Stk. 3. Tá valstýrið ella hjálparfólk hjá valstýrinum hava vissað sær, at veljarin er tann, hann sigur seg vera, og at hann stendur á vallistanum, verður veljarin avmerktur á vallistanum.  Samstundis sum veljarin verður avmerktur á vallistanum, letur hann  inn valkortið, sum síðani verður lagt saman við teim kortum, sum latin eru inn, í somu raðfylgju, sum veljararnir verða avgreiddir. Síðani fær veljarin atkvøðuseðilin.   
Stk. 4. Hevur veljarin ikki valkortið hjá sær, verður nýtt kort skrivað, sum síðani verður lagt saman við teimum kortum, sum latin eru inn, ella serligur listi verður førdur.   

Stk. 5. Veljarin greiðir atkvøðu við at seta kross við annahvørt ein lista ella eitt valevni.

§ 21. Valstýrið tilnevnir hjálparfólk at hjálpa veljarum á valstaðnum. Hjálparfólk hevur treytaleysa tagnarskyldu í mun til atkvøðugreiðsluna. Í niðanfyri nevndu førum kann valstýrið slaka í fyrisettu reglunum fyri atkvøðugreiðslu: 

	 
	a)
	Hjálp verður veitt veljara, ið ikki er førur fyri at greiða atkvøðu á fyriskipaðan hátt. Blindur ella sjónveikur kann krevja hjálp frá persóni, ið veljarin sjálvur vísir á. 

	
	b)
	Er veljari ikki førur fyri at koma inn í valhølið, kann atkvøðugreiðsla fara fram beint uttan fyri valhølið. Tveir valstýrislimir ella tvey hjálparfólk skulu vera hjástødd.


§ 22. Útflýggjaður atkvøðuseðil kann latast inn aftur í býti við nýggjan atkvøðuseðil, áðrenn veljarin er liðugur at greiða atkvøðu. Valstýrið sær til, at atkvøðuseðil, ið ikki verður nýttur, verður gjørdur ógildur. 
Stk. 2. Tá ið steðgur kemur í atkvøðugreiðsluna, aftaná ta klokkutíð, sum ásett er at enda valið, skal valið verða lýst liðugt, tó soleiðis at limir í valstýrinum og hjálparfólk tess tá beinanvegin hava rætt til at atkvøða og lata inn atkvøðuseðlar sínar.
Stk. 3. Tað er bannað at lýsa við valtilfari inni í valhølinum. Valstýrið hevur ábyrgdina av, at onki, sum kann órógva valið, er í hølinum ella beint við valhølið. Øll, sum eru í valhølinum, skulu annars gera eftir boðum frá valstýrinum

Atkvøðugreiðsla við brævi
§ 23. Veljari, ið ikki, ella sum bert við stórum tvørleika kann møta á valstaðnum til ásettu tíðina, kann lata inn brævatkvøðu eftir reglunum í §§ 24-30. 

§ 24. Veljari, sum er í Føroyum, kann greiða atkvøðu á einum fólkayvirliti, eisini í heimstaðarkommununi, har veljarin stendur á vallista. Sjófólk kunnu eisini atkvøða hjá einum mynstringarstjóra. 
Stk. 2. Veljari, ið liggur á sjúkrahúsi ella øðrum heilsu- ella uppihaldsstovni ella er undir læknaviðgerð heima, kann greiða atkvøðu á sjúkrahúsinum ella stovninum, hjá viðkomandi lækna ella tveimum persónum, ið valstýrið tilnevnir. 
Stk. 3. Veljari í varðhaldi kann greiða atkvøðu hjá løgregluni. 
Stk. 4. Sjófólk kunnu greiða atkvøðu umborð á viðkomandi skipi. 

§ 25. Sjófólk og onnur, sum ikki eru heima valdagin, kunnu atkvøða við brævi í fyrsta lagi 5 vikur undan valdegnum. Veljari, sum er í landinum, kann í fyrsta lagi atkvøða við brævi 1 viku undan valdegnum. 
Stk. 2. Atkvøðugreiðsla við brævi kann í seinasta lagi fara fram dagin fyri valdagin, og atkvøðuseðilin skal vera komin fram til valstaðið, áðrenn atkvøðugreiðslan byrjar. 

§ 26. Til atkvøðugreiðslu við brævi útvegar biskupur neyðugar atkvøðuseðlar við tilhoyrandi brævbjálvum og oyðubløð til fylgibrøv umframt størri brævbjálvar. Fylgibræv og brævbjálvi við atkvøðuseðlinum skal sendast valstýrinum.
Stk. 2. Atkvøðuseðlarnir skulu vera av hvítum pappíri, við orðinum "atkvøðuseðil" prentað á aðrari síðuni. Brævbjálvarnir skulu vera ólíka littir, soleiðis háttaðir, at ikki sæst ígjøgnum teir, og so stórir, at teir heilt fjala atkvøðuseðilin. Á framsíðuni á størra brævbjálvanum skal vera prentað, at í honum er ein atkvøðuseðil til kirkjuráðsval, og á baksíðuni skal vera prentaður teigur, har veljarin setur navn og bústað á. 

§ 27. Atkvøðugreiðslan fer fram á tann hátt, at veljarin vendir sær til ein av teimum í § 24 tilskilaðu. Aftaná at hava prógvað, hvør hann er, fær hann ein atkvøðuseðil við brævbjálva, fylgibrævi og størri brævbjálva. Á atkvøðuseðilin setur hann beinanvegin aftaná móttøkuna og uttan at nakar annar er hjástaddur antin navnið á einum valevni,  ella bókstavamerkingina hjá einum valevnislista.
Beinanvegin aftaná at veljarin hevur greitt atkvøðu, leggur hann, uttan at nakar annar sær, hvussu hann hevur atkvøtt, atkvøðuseðilin í minna brævbjálvan og klistrar hann aftur. 
Stk. 2. Fylgibrævið verður útfylt beint aftaná, at atkvøðuseðilin er lagdur í brævbjálvan. Í fylgibrævinum skal vera: 

	1)
	Váttan um, at veljarin sjálvur, sjálvboðin og uttan at nakar annar er hjástaddur, hevur greitt atkvøðu, lagt seðilin í brævbjálvan og klistrað hann aftur. Veljarin skal eisini undir trúnaðartreytum vátta, at hann valdagin ikki, ella bert við stórum tvørleika, kann møta á valstaðnum innan ásettu tíðarfreistirnar. Veljarin skal skriva undir á fylgibrævið, meðan ein av teimum í § 24 tilskilaðu, ella fulltrúi hansara, er hjástaddur. Fylgibrævið skal dagfestast og tilskila veljarans navn og bústað.

	2)
	Váttan frá tí ella teimum, ið hjástødd hava verið, tá ið veljarin skrivaði undir fylgibrævið, um, at undirskriftin er sonn, at staðar- og dagfestingin eru beinar, og at atkvøðugreiðslan er farin fram, uttan at onnur hava verið hjá. Váttanin skal vera undirskrivað og við tilskilan av fullum navni, starvi og bústaði.


Stk. 3. Teir í stk. 2 nevndu persónar hava skyldu til at ansa eftir, at útflýggjaðir atkvøðuseðlar v.m. beinanvegin verða nýttir og flýggjaðir aftur samsvarandi §§ 26 og 27. 
§ 28. Tá ið veljari hevur atkvøtt, og fylgibrævið er rætt útfylt og váttað, leggur hann brævbjálvan við atkvøðuseðlinum og fylgibrævið í tann størra brævbjálvan, sum hann klistrar aftur. Eisini útfyllir hann teigin á baksíðuni á størra brævbjálvanum týðiliga við navni og bústaði sínum. Brævbjálvin verður síðani handaður honum, sum atkvøtt er hjá. Hesin syrgir fyri, at brævbjálvin er valstýrinum í hendi í góðari tíð, áðrenn atkvøðugreiðslan byrjar. 

§ 29. Áðrenn atkvøðugreiðslan byrjar, letur valstýrið móttiknu brævbjálvarnar upp,  kannar um persónurin, ið brævbjálvin er frá, stendur á vallistanum, og um so er, verður beinanvegin settur krossur við navn veljarans á vallistanum samstundis sum navn og nummar hansara verða skrivað á atkvøðulistan, smbr. § 20, stk. 2. 
Stk. 2. Vísir tað seg við hesi kanning, at viðkomandi ikki hevur valrætt, ella verður upplýst, at hann áðrenn valdagin er deyður, verður óupplatni brævbjálvin við tilhoyrandi fylgibrævi lagdur aftur í tann størra brævbjálvan, og atkvøðan verður ikki tald við. Sama er galdandi, um annað ella meira enn eitt fylgibræv og ein brævbjálvi eru í størra brævbjálvanum, ella tað eftir útsjóndini á størra brævbjálvanum, fylgibrævinum ella brævbjálvanum at døma er orsøk til at halda, at tey ikki hoyra til tað tilfar, sum biskupur hevur útvegað, ella farið ikki er fram sum ásett, hvat viðvíkir útfylling, váttan, undirskrift ella innsending. 
Stk. 3. Brævbjálvar, sum eru í lagi, verða goymdir saman við fylgibrævinum og størra brævbjálvanum, til atkvøðugreiðslan er endað. Brævbjálvarnir verða síðan koyrdir í ein atkvøðukassa og blandaðir millum hinar atkvøðuseðlarnar og verða ikki latnir upp, fyrr enn talt verður upp. 
Stk. 4. Brævatkvøður, sum valstýrið fær, aftaná at atkvøðugreiðslan er byrjað, verða liggjandi óupplatnar, og verða ikki taldar við. 
Stk. 5.  Bæði brævbjálvar, fylgiskriv og atkvøðuseðlar skulu vera tøk, til endaliga fínteljingin hevur verið. 

Uppgerð og ógildar atkvøður

§ 31. Valið verður gjørt upp sum lutfalsval. Uppteljingin er almenn. Valevni, sum ikki verða vald, verða varafólk fyri tey innvaldu á sama valevnislista í mun til persónligu atkvøður teirra. Stendur á jøvnum, verður lutakast.
§ 32. Umrøddu atkvøðuseðlar eru ógildir:
1. Um brúktir verða aðrir atkvøðuseðlar enn teir, ið valstýrið hevur útvegað.
2. Um ikki við vissu ber til at gera av, hvørjum valevni ella hvørjum valevnislista veljarin hevur atkvøtt fyri.

3. Um meira enn ein krossur er á atkvøðuseðlinum.

4. Um annað frámerki er á atkvøðuseðlinum.

Stk. 2. Harumframt í sambandi við brævatkvøðu:

1. Um seðlar, fylgibrøv og brævbjálvar, sum biskupur hevur útvegað, ikki eru brúktir.
2. Um ein brævbjálvi inniheldur annað ella meira enn ein atkvøðuseðil.
Nýval og ískoytisval
§ 33. Verður kirkjuráð ikki fullmannað í sambandi við regluligt val, skrivar biskupur út nýval. Verður kirkjuráðið tá heldur ikki mannað, missir tað rætt sín at stilla inn til prestasetan, uttan so at trupulleikin verður loystur við fráviki eftir stk. 2, litra b. 
Stk. 2. Verður kirkjuráðið hvørki fullmannað í sambandi við regluligt kirkjuráðsval ella nýval eftir stk. 1, ger biskupur av, um 
a) ískoytisval verður útskrivað 

b) kirkjuráðið verður mannað við valdu limunum, kortini í minsta lagi trimum, og sóknarpresti/prestunum ella
c) annað kirkjuráð skal taka sær av virkseminum hjá kirkjuráðnum.

Stk. 3. Verður virksemið hjá einum kirkjuráði latið øðrum kirkjuráði sbr. stk 2, litra c, taka limirnir úr lutvís mannaða kirkjuráðnum við sum limir í hesum kirkjuráðnum í verandi valskeiði, tá um viðurskiftini hjá kirkjusókn teirra ræður.
Stk. 4. Verður onki fullmannað kirkjuráð skipað eftir 2 reglulig kirkjuráðsval, ger biskupur tilmæli til landsstýrismannin um at leggja kirkjusóknina saman við aðrari kirkjusókn. Kirkjusóknin kann tó halda fram sum sjálvstøðug kirkjusókn, hóast biskupur hevur gjørt frávik eftir stk. 2, litra b.
§ 34. Kæra um valið skal vera biskupi í hendi í seinasta lagi 5 yrkadagar aftaná valið. Biskupur ger úrskurð í seinasta lagi 5 yrkadagar eftir, at hann hevur fingið kæruna. Kærarin ella valstýrið kunnu innan 5 yrkadagar skjóta avgerð biskups inn fyri landsstýrismannin. Landsstýrismaðurin ger úrskurð í seinasta lagi 5 yrkadagar eftir, at hann hevur fingið kæruna. Úrskurður landsstýrismansins er endaligur innan fyrisitingina.
§ 35. Verður valið ógildað, skipar biskupur sum skjótast fyri umvali. Á umvalinum kunnu einans tey, ið vóru á vallista og høvdu valrætt á valdegnum, greiða atkvøðu. Biskupur ger reglur um, hvussu umvalið verður kunngjørt. Harumframt ásetir biskupur tíðarfreistir fyri framløgu av vallista, innlating av kærum o. ø. samsvarandi ásetingunum í hesi lóg.
Stk. 2. Verður valið av einum limi ógildað, kemur næst valdi inn fyri henda sum valdur. Ber hetta ikki til, skipar biskupur sum skjótast fyri ískoytisvali.
§ 36.  Landstýrismaðurin kann áseta gjøllari reglur um valið, um brævatkvøður og uppgerð av valinum, umframt fráboðan um uppstillaðu valevnini og um úrslitið av valinum, og kann áseta gjøllari reglur um kunning um valið. 
Útreiðslur

§ 37. Útreiðslurnar í sambandi við kirkjuráðsval verða goldnar úr kirkjukassanum.

Stk. 2. Útreiðslur til at gera og senda brævatkvøður út verða goldnar úr kirkjugrunninum.  

Kapittul 2
Próstadømisráðsval
§ 38. Próstadømisráðsval er, hóskandi tíð eftir at kirkjuráðini hava tikið við aftaná regluligt kirkjuráðsval. Valið er samstundis sum val av limi í Stiftsstjórnina. Valskeiðið, sum er 4 ár, byrjar 1. apríl árið eftir, at regluligt kirkjuráðsval hevur verið.
Stk. 2. Í próstadømisráðnum eru fýra valdir limir umframt próstin.

Valrættur og valbæri

§ 39. Valrætt á próstadømisráðsvali hava valdu kirkjuráðslimirnir og sóknarprestarnir.

Stk. 2. Valbærir til próstadømisráð eru allir limir í fólkakirkjuni, sum lúka treytirnar fyri at verða valdir í kirkjuráðið. 

Stk. 3. Biskupur og sóknarprestar eru ikki valbærir til próstadømisráð. 

Valevnislistar
§ 40. Valevnini stilla upp á valevnislista í bókstavarøð. Ikki er loyvt valevnislista at skipa listasamband við annan valevnislista.

Stk. 2. Á listanum kunnu vera í mesta lagi 12 valevni.

Stk. 3. Listin skal hava stillarar, sum hava valrætt til próstadømisráðsvalið.  Stillararnir skulu í minsta lagi vera 2,5%, men ikki meira enn 7% av teimum sum hava valrætt. Valevni er ikki stillari á valevnislista.
Stk. 4. Valið verður gjørt upp sum lutfalsval.

Stk. 5. Valevni á valevnislistanum, sum ikki verða vald, verða varafólk í mun

til persónligu atkvøður teirra.
Valstýrið
§ 41. Biskupur, dómpróstur, og eitt umboð úr Mentamálaráðnum eru valstýri, skipa fyri og standa fyri valinum.

Stk 2. Biskupur er formaður í valstýrinum, og skrivstovan hjá stiftsstjórnini virkar sum avgreiðslustova hjá valstýrinum.

Stk. 3. Valstýrið førir gerðabók um valið.

Útreiðslur
§ 42. Útreiðslurnar í sambandi við valið til próstadømisráð verða goldnar úr Kirkjugrunninum.

Reglur annars
§ 43. Valstýrið ásetir og lýsir valdagin og biskupur tryggjar, at nøktandi kunning og umrøða er uppundir uppstillingina og valið.

Stk. 2. Landsstýrismaðurin kann áseta gjøllari reglur um valevnislistar, atkvøðutilfar, atkvøðugreiðslu, atkvøðuuppteljing og uppgerð av valinum og fráboðan um valið og valkærur, og kann áseta gjøllari reglur um kunning um próstadømisráðsvalið. 
§ 44  Kæra um gildið av valinum skal vera landsstýrismanninum í hendi í seinasta lagi  5 dagar eftir, at valúrslitið er kunngjørt. Eftir at hava fingið ummæli frá valstýrinum, tekur landsstýrismaðurin avgerð í málinum. Avgerð landsstýrismansins er endalig innan fyrisitingina.

Kapittul 3
Val av limi í stiftsstjórn
§ 45. Hóskandi tíð, eftir at kirkjuráðini hava tikið við aftaná regluligt kirkjuráðsval, velja kirkjuráðslimir 1 lim í Føroya Stiftsstjórn. Valið er samstundis sum próstadømisráðsval. 
Stk. 2. Valskeiðið, sum er 4 ár, byrjar 1. apríl árið eftir, at regluligt kirkjuráðsval hevur verið.

§ 46. Valrætt at velja stiftsstjórnarlim hava valdu kirkjuráðslimirnir og sóknarprestarnir.

Stk. 2. Valbærir til stiftsstjórnarlim eru allir limir í fólkakirkjuni, sum lúka treytirnar fyri at verða valdir í kirkjuráðið, tó ikki biskupur.

Stk. 3. Limur í próstadømisráðnum kann ikki taka sæti í stiftsstjórnini, uttan at leggja sætið í próstadømisráðnum frá sær, tað ið eftir er av valskeiðnum.
Valevnislistar
§ 47. Valevni verða stillað upp á valevnislista í bókstavarøð. Ikki er loyvt valevnislista at skipa listasamband við annan valevnislista.

Stk. 2. Á listanum kunnu vera í mesta lagi 3 valevni.

Stk. 3. Listin skal hava stillarar, sum hava valrætt til stiftsstjórnarvalið.  Stillararnir skulu í minsta lagi vera 2,5%, men ikki meira enn 7% av teimum sum hava valrætt. 
Valevni er ikki stillari á valevnislista.
Stk. 4. Valið verður gjørt upp sum lutfalsval.

Stk. 5. Valevni á valevnislistanum, sum ikki verða vald, verða varafólk í mun til persónligu atkvøður teirra.

Valstýrið

§ 48. Í valstýrinum sum skipar og stendur fyri valinum sita biskupur, dómpróstur, og eitt umboð úr Mentamálaráðnum. 

Útreiðslur
§ 49. Kirkjugrunnurin rindar útreiðslurnar í sambandi við valið.

Reglur annars
§ 50. Valstýrið ásetir og lýsir valdagin, og biskupur tryggjar, at nøktandi kunning og umrøða er uppundir valið.

Stk 2. Landsstýrismaðurin kann áseta gjøllari reglur um kunning um valið, valevnislistar, atkvøðutilfar, atkvøðugreiðslu, atkvøðuuppteljing og uppgerð av valinum og fráboðan um valið og valkærur. 

§ 51  Kæra um gildið av valinum skal vera landsstýrismanninum í hendi í seinasta lagi  5 dagar eftir, at valúrslitið er kunngjørt. Eftir at hava fingið ummæli frá valstýrinum, tekur landsstýrismaðurin avgerð í málinum. Avgerð landsstýrismansins er endalig innan fyrisitingina.

Kapittul 4

Landsstýrismaðurin tilnevnir lim í Stiftsstjórnina

§ 52.  Tá limur er valdur í Stiftsstjórnina eftir 3. kapitli, tilnevnir landsstýrismaðurin eitt roynt embætisfólk við hóskandi tign, sum er í tænastu landsins, og sum ikki er í starvi undir landsstýrismanninum, í Stiftsstjórnina, og eitt varafólk, ið lýkur somu krøv. Landsstýrismaðurin samskiftir við biskup í sambandi við tilnevningina.

Stk. 2. Tilnevningin er fyri 4 ár. Setanarskeiðið byrjar 1. apríl árið eftir, at regluligt kirkjuráðsval hevur verið.
Kap. 5

Gildiskoma og skiftisásetingar

§ 53. Røkir onkur ikki tær skyldur, sum henda lóg fyriskrivar, verður hann revsaður við bót, uttan so at strangari revsing er uppiborin eftir lóggávuni annars. 

§ 54. Henda løgtingslóg kemur í gildi dagin eftir, at hon er lýst. Samstundis fara úr gildi kongalig fyriskipan nr 232 frá 25 mai 1981 “Anordning om ikrafttræden på Færøerne af lov om menighedsråd”, sum seinast broytt við løgtingslóg nummar 27 frá 19. mai 2008.
VERÐUR EFTIRKANNAÐ NEYVARI
Stk. X:  Nýtt stk. 7 í § 9 í Løgtingslóg nr. 27 frá 19. mai 2008 um kirkjuráð og próstadømisráð:

“Stk. 7. Tá kirkjuráðið hevur skipað seg, velur tað valstýri við 3 limum, sum verða valdir við lutfalsvali millum limirnar í kirkjuráðnum. Valstýrið skipar seg við formanni.
Stk. 8. Kirkjuráðið velur ein av teimum trimum valdu valstýrislimunum til valstýrisformann.”
Kap. 1

Almennar viðmerkingar:

Uppskotið til lógina snýr seg um øll 3 valini til stýrandi ráðini í fólkakirkjuni.
Sambært galdandi lóggávu verða tey tvey valini innan kirkjuna reglusett í ymiskum lógum, meðan lógarreglur ikki eru um, hvussu kirkjuráðslimir velja lim í Stiftsstjórnina. Skotið verður upp, at reglurnar um øll 3 valini til stýrandi ráðini í fólkakirkjuni verða ásettar í eini lóg. Talan er um val til kirkjuráð, próstadømisráð Stiftsstjórnina. 
Eisini eru reglur um hvussu landsstýrismaðurin tilnevnir 1 lim og 1 varalim í stiftsstjórnina.   

Kirkjuráðsval
Biskupsdømi Føroya er skipað í eitt próstadømi við 14 prestagjøldum og 60 kirkjusóknum. Samlaða talið á valdum kirkjuráðslimum er 381. Sóknarprestarnir eru føddir limir í øllum kirkjuráðunum í prestagjaldinum. Tað sama er galdandi fyri Dómpróstin, sum eisini er sóknarprestur í Suðurstreymoyar eystara prestagjaldi. Lægsta talið á valdum kirkjuráðslimum í einum kirkjuráði er sbrt. galdandi lóg 6 limir, meðan tað í mesta lagi kunnu vera 15 limir – alt eftir hvussu nógv kirkjufólk búgva í kirkjusóknini.  

Skipanin við fólkavaldum kirkjuráðum í Føroyum kom við kongaligari fyriskipan nr. 178 frá  13. november 1903, sum setti ”lov om menighedsråd af 15. maj 1903” í  gildi fyri Føroyar. Allar kirkjusóknirnar uttan Tórshavnar kirkjusókn fingu 4 valdar limir í kirkjuráðið. Sum størsta kirkjusókn í landinum fekk  Tórshavnar kirkjusókn 6 valdar limir. Sambært lógini høvdu bæði kvinnur og menn valrætt og valbæri í sambandi við kirkjuráðsval. Valrættar- og valbærisaldurin í sambandi við kirkjuráðsval var 25 ár.

Føroya próstadømi, sum tá var undir Sælands Biskupsdømi, var býtt upp í 7 prestagjøld, og í 1913  vóru kirkjusóknirnar 43 í tali. Nevnast kann, at Skúvoy og Stóra Dímun, sum báðar høvdu hvør sína kirkju, vóru at rokna sum ein kirkjusókn.       

Kirkjusóknin er grundeindin í fólkakirkjuni. Kirkjusókn er, har sóknarkirkja er, og er ein sjálvstøðug løgfrøðilig eind. 
Sóknarkirkja er ikki í øllum bygdum, og tá eru fleiri bygdir í kirkjusóknini. Summa staðni eru anneks kirkjur ella bønhús, sum ikki eru skipað sum sjálvstøðugar kirkjur við kirkjuráði. Her fevnir kirkjusóknin um fleiri kirkjur og/ella bønhús.
Áðrenn  kirkjuráðini vóru fólkavald, stjórnaðu ein ella tveir tilnevndir kirkjuverjar og sóknarpresturin kirkjuni á staðnum.  

Kirkjuráðið stjórnar nú kirkjuni á staðnum vegna kirkjuliðið. Virksemið hjá kirkjuráðnum er fyriskipað í lóg um kirkjuráð og próstadømisráð og er undir eftirliti av kirkjuligu myndugleikunum.
Lógargrundarlagið fyri kirkjuráðsvali er  kongalig fyriskipan nr. 232 frá 25. mai 1981 ”om ikrafttræden for Færøerne af lov om menighedsråd”, sum seinast broytt við løgtingslóg nr. 27. frá 19. mai  2008 um kirkjuráð og próstadømisráð. Tá seinast nevnda lóg varð sett í gildi 1. juli 2008, vórðu samstundis allar ásetingarnar í omanfyri nevndu fyriskipan um kirkjuráð tiknar av, uttan reglurnar um kirkjuráðsval, sum reglurnar í hesum lógaruppskoti koma í staðin fyri. 
Í sambandi við tilevningina av lógaruppskotinum eru galdandi reglur um val til  kirkjuráð, galdandi lóg í Danmark um val til kirkjuráð, løgtingslóg um val til løgtingið og løgtingslóg um val til allar føroyskar kommunur brúktar sum grundarlag.

Broytingarnar, sum verða skotnar upp í mun til galdandi lóggávu, eru m. a.:

Nú verður tað eitt krav, at valstaðið skal vera í hølum, sum eru atkomilig hjá øllum, eisini teimum, ið bera brek.
Ásetingin er fylgja av teimum skyldum, ið landið tekur á seg, nú tað tekur undir við ST-sáttmálanum um rættindi hjá einstaklingum, ið bera brek. 
Lógirnar um val til løgting og kommunustýri fara væntandi at verða broyttar samsvarandi.
Valdagurin verður sambært lógaruppskotinum ásettur til ein fastan dag, nevniliga 1. týsdag í november. Eftir galdandi lóg ásetir kirkjumálaráðharrin (nú landsstýrismaðurin) valdagin, og skal hesin verða í fyrru helvt av november.

Talið á valdum kirkjuráðslimum skal í minsta lagi vera 4 limir og í mesta lagi 12 limir. Sambært galdandi lóg eru tølini ávikavíst 6 og 15. 
Eftir at Hoyvík er blivin sjálvstøðug kirkjusókn, verða ikki fleiri enn 12 valdir limir í nøkrum kirkjuráð eftir galdandi lóg. 

Eftir galdandi lóg eru í alt 381 valdir limir, meðan talið eftir lógarbroytingina fer at lækka í umleið 357, alt eftir hvussu stórt lutfallið av kirkjufólki endaliga verður gjørt upp at hava verið í teimum smæstu kirkjusóknunum 1. februar í ár. 
Kirkjuráðslimir hava valrætt at velja limir í próstadømisráð og Stiftsstjórnina.

Tilsamans eru sostatt (alt eftir, hvussu nógvir sóknarprestar eru í starvi) einir 402 kirkjuráðslimir, ið hava valrætt at velja í prástadømisráð og Stiftsstjórnina, og hetta talið lækkar í á leið 378, verður talið á kirkjuráðslimim í  smæstu kirkjusóknunum lækkað, sum skotið verður upp.

Við verandi skipan verða smáu kirkjusóknirnar, ið eru nógv tær flestu, yvirumboðaðar. Yvirumboðanin verður minni enn eftir galdandi lóg, har 6 limir eru í smæstu kirkjusóknunum, men verður framvegis sjónsk.

Grundgevingarnar eru fleiri:

Eitt ráð hevur ringar vánir fyri at virka sum ráð, eru limirnir færri enn 3. Tí verður skotið upp, at minsta talið er 4, uttan mun til hvussu fá kirkjufólk eru í sóknini.

Aftrat hesum kemur, at kirkjuráðslimirnir í prestagjaldinum í felag kalla prest vegna kirkjuliðið. Kirkjuráðslimir velja eisini biskup og limir í próstadømisráð og stiftsstjórn. Uttan mun til, hvussu smáar smáu sóknirnar eru, eru tær tó sjálvstøðugar kirkjusóknir. Alt kirkjuliga virksemið, ið er í stóru kirkjusóknini, er eisini í teirri lítlu, so tí hevur hon  grundregluliga sama tørv á ávirkan, sum ein stór. 
Ein kirkjubygd er nú einaferð ein kirkjubygd við presti, gudstænastum og kirkjuligum tænastum. Biskupur og próstur, stiftsstjórn og próstadømisráð eru eisini teirra. Tí hevði valla verið rætt ella fólkaræðisligt at latið støddina á kirkjuráðunum staðið í beinleiðis lutfalli til støddina á kirkjusóknini.

Hin vegin man tað vera óneyðugt – og kanska beinleiðis steinur oman á byrðu – at halda fast við kravið um, at 6 limir skulu vera í kirkjuráðunum í  kirkjusóknunum, har færri enn 60 kirkjufólk búgva, samstundis sum kommunustýrini í smæstu kommununum hava 3 limir. Ið hvussu so er í summum av smæstu kirkjusóknunum er trupult at halda kirkjuráðini mannað við 6 limum.

Kemur at standa á at finna so nógvar kirjkuráðslimir sum lógin ásetir, hevur biskupur heimild at gera frávik, og loyva at ráðið virkar við færri valdum limum, kortini ongatíð færri enn trimum.

Í ovara endanum verður ikki mett, at tað verður serliga arbeiðsligt í kirkjuráðnum, verður manningin størri enn 12.

Ynski eru um at gera meira víðfevndar tillagingar í talinum á kirkjuráðslimum, so ávirkanin hjá støstu kirkjusóknunum verður í betri samljóði við fólkatalið. 

Spurningurin um meira víðfevndar tillagingar í talinum á kirkjuráðslimum er innihaldsliga sera samansettur og viðkvæmur. Lógartøkniliga er hinvegin talan um sera avmarkaðar broytingar, og spurningurin er tískil væl egnaður at viðgera út í æsir fyri seg, í eini seinni lógarbroyting.
At lætta um trupulleikarnar, sum summar smáar kirkjusóknir hava við at manna kirkjuráðini, verður skotið upp at broyta reglurnar soleiðis at biskupur kann loyva frávik frá tí tali av kirkjuráðslimum, ið lógin ásetir í mun til fólkatalið, uttan at hetta ávirkar rættindini hjá kirkjusóknini. Tað er tó ein treyt, at valdu  kirkjuráðslimirnir í minsta lagi eru tríggir.
Skotið verður upp at seta forboð fyri at gera listasamband. 
Sambært uppskotinum skulu valkort verða brúkt. Skipanin  hevur ikki verið nógv brúkt við kirkjuráðsval, men verður nú helst kravd í sambandi við løgtingsval. Fyrimunurin er eitt nú, at tá er lætt at varnast, um tú ikki ert á vallista.   

Reglurnar um virksemið hjá kirkjuráðnum eru í Løgtingslóg nr. 27 frá 19. mai 2008 um kirkjuráð og próstadømisráð.

Próstadømisráðsval 
Próstadømisráðið hevur umsjón við virkseminum hjá kirkjuráðunum, og hevur serliga stóran leiklut, tá fíggjarætlanir verða gjørdar fyri einstøku kirkjukassarnar.
Reglurnar í hesum kapitli eru í høvuðsheitum skrivaðar eftir verandi reglum um próstadømisráðsval, sí Bekendtgørelse nr. 1045 frá 28. oktober 2005 om valg af medlemmer til provstiudvalg på Færøerne i 2006. Reglurnar verða nú løgfestar,  so at ikki verður neyðugt at gera nýggja kunngerð um hvørt próstadømisráðsval.

Próstadømisráð hava 4 valdar limir, sum verða valdir 4. hvørt ár, árið eftir at kirkjuráðsval hevur verið. Prósturin er føddur limur í próstadømisráðnum. Skipanin við vali av próstadømisráði er óbroytt. 
Valrætt hava allir kirkjuráðslimir. Próstur og sóknarprestar  hava valrætt tí teir eru  kirkjuráðslimir. Teir kunnu tó bert greiða atkvøðu í einum kirkjuráð í prestagjaldinum, har teir starva.   
Valbærir eru allir limir í fólkakirkjuni, sum hava fylt 18 ár. Tó eru biskupur, próstur og sóknarprestar ikki valbærir.  
Reglurnar um virksemið í próstadømisráðnum eru í Løgtingslóg nr. 27 frá 19. mai 2008 um kirkjuráð og próstadømisráð, og próstadømisráðið arbeiðir serliga sbrt. reglunum, sum ásettar eru í lóg um fíggjarviðurskifti fólkakirkjunnar, og teimum mannagongdum, sum eru í lógini um bygningar hjá fólkakirkjuni.
Broytingarnar, sum verða skotnar upp í mun til galdandi reglur, eru m. a.:

Skotið verður upp at seta forboð fyri at gera listasamband. Í staðin verður skotið upp at hækka mest loyvda talið av valevnum til próstadømisráðsval, og at mest loyvda talið av stillarum til stiftsstjórnarval verður sett høgt, tó so at tað ikki skal kunna forða øðrum listum í at finna stillarar.

Eisini verður skotið upp, at talið á stillarum á valevnislista til próstadømisráðsval ikki verður ásett sum eitt tal, men sum prosentpartur av teimum, ið hava valrætt(kirkjuráðslimum). Hetta er fyri at tryggja, at mest loyvda talið av stillarum gerst so stórt, at ilt kann vera hjá øðrum ella triðja valevnislistanum at finna nómikið av stillarum, um próstadømið verður býtt sundur, sum røddir javnan hava verið frammi um, og sum kirkjulóggávan annars loyvir.

Val av limi í stiftsstjórnina og tilnevning landstýrismansins av stiftsstjórnarlimi

Stiftsstjórnin hevur søguliga verið myndugleikin, har kirkjuliga og verðsliga valdið møtast – bæði umboðanarliga og ímyndaliga. 
Verðslig embætisfólk hava virkað við í yvirskipaðu fyrisiting kirkjunnar síðani trúbótina. Í Danmark, gongur skipanin við stiftsstjórn, sum amtmaður og biskupur manna, í aftur til 1793; men tá var Føroya biskupsdømi longu tikið av. 
Føroyar blivu egið biskupsdømi aftur í 1990. Tá varð Føroya Kirkjustjórn, sum ríkisumboðsmaðurin, próstur og 3 limir, ið løgtingið valdi, mannaðu,tikin av, og danska skipanin við stiftsstjórn, sum stiftsamtmaður (her ríkisumboðið) og biskupur manna, sett í gildi í Føroyum; kortini við teirri broyting, at landsstýrismaðurin kom í stiftsstjórnina.

Við Løgtingslóg nr. 60 frá 7. juni 2007 um fólkakirkjuna í Føroyum varð Stiftsstjórnin mannað við biskupi, einum royndum embætisfólki, sum er í tænastu landsins, og einum limi, sum kirkjuráðslimirnir velja. 
 
Embætisfólkið, sum landsstýrismaðurin tilnevnir, skal hava hollar royndir innan fyrisiting, soleiðis at tað við starvsroyndum og tign síni kann vera ein hóskandi við- og mótspælari hjá kirkjuligu myndugleikunum, tvs. bæði biskupi og próstum, men eisini hjá kirkjuráðunum; men skal ikki vera embætisfólk hjá landsstýrismanninum. 
Umboðið, ið kirkjuráðslimir velja, verður valt fyri 4 ár í senn, hvørja ferð nývaldu krikjuráðini hava tikið við.
Val til stiftsstjórnina fyri skiftistíðarskeiðið, fram til regluligt val, var í februar 2008. Hetta valið gekk eftir fyribils reglum, ið – eins og ásetingarnar í uppskotinum her – í høvuðsheitum eru myndaðar eftir verandi reglum um próstadømisráðsval.
Valið fer fram á sama hátt, sum val til próstadømisráð. Biskupur, próstur og sóknarprestarnir eru ikki valbærir. Próstur og sóknarprestur hava hinvegin valrætt við tað at teir eru limir í kirkjuráðunum. Viðmerkjast skal, at biskupur er føddur limur í stiftsstjórnini.

Tá kirkjuráðini hava valt lim í stiftsstjórnina, tilnevnir landstýrismaðurin  lim og varalim í stiftsstjórnina. Limurin, sum landsstýrismaðurin tilnevnir, skal vera í hægri embæti innan almennu fyrisitingina, og landsstýrismaðurin skal samskifta við biskup undan tilnevningini.  

Higartil hava reglur ikki verið fyri tilnevningini, uttan heilt yvirskipaðu ásetingarnar í § 6, stk. 3 í lógini um fólkakirkjuna í Føroyum, og viðmerkingarnar til hesa.

Skotið verður upp, at landsstýrismaðurin tilnevnir embætisfólkið fyri 4 ár, tá ið kirkjuráðslimirnir hava valt umboð sítt í stiftsstjórnina, og at landsstýrismaðurin samskiftir við biskup frammanundan, samsvarandi viðmerkingunum til § 6, stk. 3 í lógini um fólkakirkjuna í Føroyum.
Kap. 2

Avleiðingar av uppskotinum
1. Ongar fíggjarligar avleiðingar verða fyri land og kommunur, uttan at útreiðslur kunnu standast av at tryggja sømilig atkomuviðurskifti til valhølini til kirkjuráðsval.

2. Ongar umsitingarligar avleiðingar verða fyri landið. Kommunustýrið hevur eftir uppskotinum skyldu til at lata vallistan til løgtingsval verða tøkan  hjá valstýrinum og annars at útvega valstýrinum allar aðrar upplýsingar, sum brúk er fyri. Kommunum kann verða álagt at gera valkort og senda veljarum tey í sambandi við val til kirkjuráð. Útreiðslurnar til valkort fær kommunan endurgoldið úr kirkjukassanum.
3. Uppskotið fær ongar fíggjarligar avleiðingar fyri vinnuna. 

4. Uppskotið fær ongar avleiðingar fyri umhvørvið. 

5. Lógaruppskotið fær ongar serligar fíggjarligar, umsitingarligar, ella umhvørvisligar avleiðingar fyri serstøk øki í landinum. 

6. Lógaruppskotið fær ikki sosialar avleiðingar fyri ávísar samfelagsbólkar ella felagsskapir, uttan at skotið verður upp, at kirkjuráðini í smærru kirkjusóknunum hava færri limir. 
7. Sáttmálar eru ikki, sum fáa  fíggjarligar, umsitingarligar ella umhvørvisligar avleiðingar. 

8. Løgtingslógaruppskotið fer ikki at áleggja fólki nýggjar skyldur.

9. Løgtingslógaruppskotið leggur ongar heimildir til annan landsstýrismann. 
	  

 
	Fyri landið/lands
myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ 
felagsskapir
	Fyri vinnuna

	Fíggjarligar/ búskaparligar avleiðingar
	Nei
	Nei
	Nei
	Ja
	Nei

	Umsitingarligar avleiðingar
	Nei
	Ja
	Ja
	Ja
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	 
	 
	 
	Nei 
	 


Kap. 3

Serligar viðmerkingar

Til § 1
Valskeiðið hjá kirkjuráðunum er 4 ár. Valskeiðið byrjar, tá kirkjuárið byrjar, tvs. 1. sunnudag í advent. Verður eitt kirkjuráð ikki mannað við valinum, verður kirkjuráðið, sum var valt 4 ár frammanundan, sitandi, til kirkjuráðið er mannað av nýggjum. 

Valið er 1. týsdag í november mánaði fjórða hvørt ár. Seinasta kirkjuráðsval var tann 8. november 2005. Í uppskotinum verður valdagurin ásettur til ein fastan dag, nevniliga 1. týsdag í november. Eftir galdandi lóg skal kirkjumálaráðharrin (nú landsstýrismaðurin) áseta valdagin, og skal hesin verða í fyrru helvt av novembur.

Stk. 2. Ásetingin er nýggj. Endamálið við ásetingini er at staðfesta, at biskupur hevur skyldu til ikki einans at tryggja, at formliga kunningin er í lagi, men eisini at skapa umrøðu í sambandi við komandi valið, til tess at elva fólki til at stilla upp. 
Stk. 3. Tað er ikki eitt krav, at val verður, tá nýggj kirkjusókn verður skipað; men  biskupur metir um, hvat eftir umstøðunum tænir kirkjusóknunum best. Fyri kirkjuráðsval í úrtíð er valskeiðið styttri enn við reglulig kirkjuráðsval, nevniliga fram til næsta regluliga kirkjuráðsvalið. 
Til § 2

Munur er á valdum limum í kirkjuráðnum og limum, sum embætis vegna eru limir í kirkjuráðnum, t.e. sóknarprestar. 
Sbrt. § 9, stk. 6 í lóg um kirkjuráð og próstadømisráð, kann kirkjuráðið harumframt tilnevna kirkjufólk at virka sum kassameistari ella kirkjuverji, hóast hesin ikki býr í kirkjusóknini. Tey kunnu møta á fundi; men hava ikki atkvøðurætt.
Stk. 2. Talið á kirkjuráðslimum verður sett í mun til støddina á kirkjusóknini. Uppgerðin pr. 1. februar í valárinum er ásett at vera í góðari tíð undan fyrstu freistini í valtilgongdini, so at ongin ivi kann vera um, at uppgjørda talið er rætt. Biskupur skipar so fyri, at valstýrið hevur neyðugu upplýsingarnar í sambandi við valið og ásetur limatalið í kirkjuráðnum. 
Stk. 3. Her er ásett, hvussu limatalið verður roknað út. Talið er 4 fyri tey fyrstu 59 kirkjufólkini. 
6 valdir limir eru í kirkjusóknum við millum 60 og 999 kirkjufólkum. Síðani vaksa kirkjuráðini við 1 limi fyri hvørji byrjað 1000 kirkjufólk aftrat. 
Skotið verður upp, at ráðini tó ongantíð verða meira enn 12 valdir limir, soleiðis at fleiri limir ikki verða í kirkjuráðnum, hóast 7000 ella fleiri kirkjufólk skuldu verið í kirkjusóknini. 
Víst verður annars til almennu viðmerkingarnar, partin um kirkjuráðsval, “broytingarnar”.
Valrættur og valbæri

Til § 3
Fólk, ið hava valrætt, verða sett á vallista og kunnu velja á kirkjuráðsvalinum. Fólk, ið eru valbær og lúka ávísar treytir, kunnu stilla upp og verða vald í kirkjuráð. 

Stk. 1. Her eru ásettar treytirnar fyri valrætti til kirkjuráðsval. Fyrsta treyt er, at viðkomandi er limur í fólkakirkjuni. Harumframt skal viðkomandi vera fyltur 18 ár.

Øll sum lúka treytirnar og búgva í kirkjusóknini eiga at standa á vallistanum í kirkjusóknini. Er villa íkomin, soleiðis at ein, ið lýkur treytirnar ikki er komin á vallistan, kann listin rættast. Sbrt. § 12, stk. 2 í lógaruppskotinum kann listin rættast í seinasta lagi 3 dagar undan valinum. 

Tað er treyt fyri at luttaka í valinum at vera á vallista. Hinvegin kann persónur ikki greiða atkvøðu, um viðkomandi ikki býr í kirkjusóknini ella ikki er limur í fólkakirkjuni, hóast hesin av misgáum stendur á listanum. Valstýrið hevur uppgávuna at fylgja við og nýtir í hesum sambandi upplýsingar frá kommunustýrinum (fólkayvirlitinum). Einhvør kann gera vart við mistak ella villu í vallistanum.

Stk. 2. Umframt at lúka aldurstreytirnar fyri valrætti, skal viðkomandi ikki verða revsaður fyri gerð, sum í vanligum umdømi ger hann óverdugan at sita í kirkjuráði. Henda regla framgongur í reglunum um val til løgtingið og til kommunurnar. Metingin, ið verður løgd til grund her, eigur tískil at fylgja somu mannagongdum og sama grundarlagi, sum við onnur almenn val. 

Stk. 3. Sóknarprestar í embæti og biskupur hava valrætt í kirkjusóknini, har teir búgva ella í sóknini har teir starva, sí § 6. 

Sóknarprestur og  biskupur eru ikki valbærir til kirkjuráðið. Sóknarprestur í embæti er føddur limur í kirkjuráðunum í prestagjaldinum og skal tí ikki veljast. Biskupur situr ikki í kirkjuráði, tí hann hevur umsjón við virkseminum hjá kirkjuráðunum.

Stk. 4. Eingi valkirkjulið eru í Føroyum, men verður valkirkjulið skipað, so hevur limur í hesum kirkjuliði ikki valrætt til kirkjuráðsval. Hetta merkir, at valstýrið skal síggja til, at fólkakirkjulimur, ið verður limur í valkirkjuliði, verður strikaður av vallistanum. 

Til § 4
Ein tilkomin kann undir serligum umstøðum missa rættin at virka rættarliga eftir myndugleikalógini, “lov nr. 277 frá 30 juni 1922 om umyndighed og værgemaal”, sum seinast broytt við „anordning nr. 228 af 15. marts 2007“.

§ 2 ásetir, at “Den, der er fyldt 18 Aar, kan umyndiggøres, saafremt han: 
1. paa Grund af Sindssygdom, Aandssvaghed eller anden sjælelig Forstyrrelse er uskikket til at varetage sine Anliggender;
	2. ved Ødselhed eller anden uforsvarlig Adfærd udsætter sin eller sin Familiens Velfærd for Fare;


3. paa Grund af Drikkefældighed eller lignende Last er uskikket til at varetage sine Anliggender;
4. paa Grund af legemlig Mangel, Sygdom eller anden Skrøbelighed er mindre skikket til at varetage sine Anliggender og selv ønsker at blive umyndiggjort.
Til § 5
Eftir kommunuvallógini kemur útlendskur ríkisborgari á vallista, tá hann hevur havt fastan bústað í landinum í 3 ár. Her verður ikki mett, at neyðugt er at bíða so leingi, vísandi til at útlendingur, ið gerst limur í fólkakirkjuni, hevur havt tilknýti til samsvarandi kirkju í landinum, hann hevur búð frammanundan, og tí hevur nakað av kunnleika til kirkjuligu viðurskiftini.

Til § 6
Av tí at sóknarprestur og kirkjutænari hava serligt tilknýti til kirkjuna har, teir starva, hava teir heimild at lata seg skráseta á vallista og velja í kirkjuráðið, hóast teir ikki búgva í kirkjusóknini. Sama rætt hevur hjúnafelagin.

Stk. 2. Starvar sóknarprestur ella kirkjutænari í fleiri kirkjusóknum, kann viðkomandi velja eina av hesum kirkjusóknum at útinna sín valrætt í. Sama ger seg galdandi fyri hjúnafelagan. Ein persónur kann bert velja til eitt kirkjuráð.

Til § 7
Kirkjufólk hava rætt at loysa sóknarband ella at biðja um at hoyra til aðra kirkjusókn í prestagjaldinum, sbr. § 8 í løgtingslóg um at brúka kirkju og um limaskap í fólkakirkjuni. Tey koma av tøkniligum ávum at vera skrásett á vallistanum fyri kirkjusóknina, har tey búgva, og hava tí valrætt og valbæri har, uttan so at tey sjálvi taka stig til at verða skrásett í kirkjusóknini, sum tey hava knýtt seg til. Tey kunnu velja. 

Stk. 2. Tey, sum sbrt. stk. 1 hava knýtt seg til aðra kirkjusókn enn ta, sum tey sambært vanligu reglunum hoyra til, og hava latið seg skráseta á vallistanum har, verða strokin av vallistanum í sóknini tey búgva í, tí tey hava tá valrætt og valbæri har, men ikki í sóknini tey búgva í.

Stk. 3. Sóknarbandsloysari, ið hevur loyst sóknarband til sóknarprest í øðrum prestagjaldi, enn har hann býr, kann velja at fáa valrætt og valbæri til kirkjuráðið í kirkjusóknini, har hann er skrásettur sum sóknarbandsloysari. Í útgangsstøðinum heldur sóknarbandsloysingin tí uppat, tá viðkomandi sóknarprestur fer úr kallinum. Henda áseting hevur við sær, at hóast sóknarpresturin ikki longur er í kallinum, so kann kirkjuráðslimurin varðveita sætið, til nýtt kirkjuráð tekur við, tvs. fram til næsta val. Tað sama ger seg galdandi í mun til ein tiltakslim.

Til § 8
Mannagongd og formkrav í sambandi við at veljari, ið er knýttur at aðrari kirkjusókn, ynskir at koma á vallista í aðrari kirkjusókn enn teirri, hann býr í. 

Stk. 2. Áheitanin skal latast formanninum í valstýrinum. Formaðurin sær til, at fráboðan verður send valstýrinum í bústaðarkirkjusóknini, soleiðis at viðkomandi verður strikaður av listanum har. 

Stk. 3. Valstýrið kannar eftir, at kirkjufólk, sum hevur sett fram áheitanina, lýkur krøvini, so at umsóknin kann verða gingin á møti. Avgerðin um at ganga umsóknini á møti verður fráboðað valstýrinum í kirkjusóknini, har viðkomandi átti at verið skrásettur sambært vanligu reglunum. 

Stk. 4. Ein áheitan um at vera skrásettur á kirkjuligum vallista uttan fyri bústaðarkirkjusóknina er bert galdandi tað eina valið, tí at upplýsingin um hetta kann ikki verða goymd í fólkayvirlitinum. Áheitan skal sostatt setast fram undan hvørjum vali, ynskir kirkjufólk at velja í aðrari kirkjusókn enn bústaðarkirkjusóknini. 

Vallistar

Til § 9
Valstýrið skipar fyri kirkjuráðsvalinum á staðnum. Valstýrið skal í hesum sambandi gera ein vallista yvir tey, sum hava valrætt til kirkjuráðsvalið í kirkjusóknini. Av tí at valrættartreytirnar ikki eru tær somu sum t.d. til kommunuval, eins og kirkjusóknarmørkini eru serstøk, er talan um ein serstakan kirkjuligan vallista.
Stk. 2. Sum nevnt í stk. 1, so skipar valstýrið fyri kirkjuráðsvalinum. Hetta er eisini galdandi, tá talan er um serligt kirkjuráðsval. Talan er um valstýrið í gomlu kirkjusóknini, tí nýggja kirkjusóknin fær ikki valstýri, fyrrenn nývalda kirkjuráðið skipar seg.
Til § 10
Kommunustýrið hevur í fólkayvirlitinum upplýsingar um, hvussu íbúgvarnir eru skrásettir, og um val, bæði løgtings- og kommunuval, ið valstýrinum tørvar í sambandi við kirkjuráðsval. Ásett er tískil, at valstýrið kann heita á kommunustýrið um at lata sær viðkomandi upplýsingar.
Eftir uppskotnu reglunum í §§ 3-5 er talan um upplýsingar um tey kirkjufólk (limir í fólkakirkjuni), sum búgva í kirkjusóknini, fylla 18 ár í seinasta lagi valdagin, hava sjálvræði (ikki eru undir verjumáli eftir myndugleikalógini), og harumframt um útlendskar ríkisborgarar, ið lúka somu treytir og hava búð fast í landinum seinasta árið ella longur.
Til § 11
Til tess at tey, ið halda seg hava valrætt, kunnu kanna, um tey standa á  listanum, skal hann liggja alment frammi. Ásett er, at seinastu 8 dagarnar í august liggur listin frammi í kirkjusóknini. Skotbráið fram til valið gevur stundir at rætta møguligar feilir og at viðgera kæru um skeivleika á listanum.

Valstýrið sær til, at fólkið í kirkjusóknini fær boð um, nær og hvar listin liggur frammi.

Kæra um ikki at vera komin á vallista

Til § 12
Tann, ið ætlar at kæra um viðurskifti viðvíkjandi vallistanum, skal gera hetta í seinasta lagi 2. týsdag í september. Kæran verður stílað valstýrinum.
Stk. 2. Verður onkur varugur við, at persónur, ið hevur valrætt, ikki er skrásettur á vallistanum, kann vallistin broytast, eftir at freistin ásett í stk. 1 er farin. Valstýrið kann á fundi avgera at rætta villuna. Avgerð skal verða tikin í seinasta lagi 3 dagar fyri valið, sum er 1. týsdag í november.

Til § 13
Valstýrið viðger og tekur avgerð í kærumáli í seinasta lagi 3. týsdag í september í valárinum, tvs. góðar 6 til 7 vikur undan valinum. Í avgerðini skal valstýrið vegleiða um, at avgerðin kann kærast til biskup innan 4. týsdag í september í valárinum.
Biskupur, sum er evsti kirkjuligi myndugleiki fyri kirkjuráðsvalinum, metir um avgerðina hjá valstýrinum. Biskupur skal hava tikið avgerð áðrenn 1. týsdag í oktober. Hann boðar bæði valstýri og kærara frá avgerð síni.

Til ber at kæra avgerðina til hægri fyrisitingarligan myndugleika, nevniliga landsstýrismannin í seinasta lagi 2. týsdag í oktober.
Til § 14
Reglur í sambandi við serligt kirkjuráðsval, tað er val í úrtíð, verða ásettar av biskupi. Talan er um val í einari, møguliga tveimum kirkjusóknum, so hildið verður ikki neyðugt at áseta neyvari reglur um hetta í lógini. Reglurnar, ið biskupur ásetir, skulu í størst møguligan mun samsvara við reglurnar um regluligt kirkjuráðsval í hesi lóg, t.d. skal skotbráið millum almannakunngerð av vallista og kærufreistir í tí sambandi samsvara.
Valkort
Til § 15
Valkort verða send veljarunum. Í galdandi lóg er hetta ikki álagt, men ein møguleiki, sum valstýrini hava. 

Royndirnar av at nýta valkort í sambandi ivð kirkjuráðsval eru avmarkðar, men góðar, og í uppskoti til broying í løgtingsvallógini (Løgtingsmál nr. 139/2008: Uppskot til løgtingslóg um broyting í løgtingslóg um val til Løgtingið 06.03.2009) verður skotið upp at krevja at valkort verða nýtt í sambandi við løgtingsval. 

At nýta valkort lættir um avgreiðsluna av valinum, umframt at veljarin, tá valkort verða send, í góðari tíð kann tryggja sær, at hann er rætt skrásettur, umframt at hann á valkortinum fær upplýst valdag, stað og tíð. 
Á valkortinum skulu vera tær upplýsingar, sum eru neyðugar til tess at eyðmerkja veljararnar. Fyri at tryggja at øll hava fingið valkort undan valinum og soleiðis at tann, sum av misgáum ikki fær valkort, skal hava stundir at gera vart við seg, verður ásett, at valkort skulu verða send veljarunum í seinasta lagi 2 vikur undan valinum.

Stk. 2. Kommunustýrið hevur ávísan leiklut í mun til kirkjuráðsval. Hetta kemst av, at kommunustýrið, sum eisini er fólkayvirlitið á staðnum, hevur allar neyðugar upplýsingar skrásettar og harumframt hevur drúgvar royndir við valum. Í hesum føri ger kommunustýrið valkortini og sendir veljaranum tey. 
Stk. 3. Útreiðslurnar fyri valkortini verða goldnar úr kirkjugrunninum.
Valevnislistar
Til § 16
Á valevnislistanum eru kirkjufólk, sum eru valbær, og sum bjóða seg fram at røkja uppgávuna í kirkjuráðnum við at stilla upp til kirkjuráðsvalið. Valstýrið hevur ábyrgdina av, at valevnislistin er rættur, og at øll valevni lúka treytirnar fyri at stilla upp til valið.
Stk. 2. Ásetingin um, at valevnislistarnir skulu vera valstýrinum í hendi 6 vikur undan valinum er gjørd fyri at stundir skulu vera at hava eftirlit við, at formlig krøv eru lokin og mannagongdir eru fylgdar. 
Stk. 3. Biskupur boðar valstýrunum frá, hvussu nógv skulu veljast í kirkjuráðið. Henda áseting setur mark fyri, hvussu nógv kunnu standa á listanum útyvir fráboðaða limatalið, sum skal veljast. Onki mark er fyri, hvussu fá valevnini kunnu vera.
Til tess at tryggja at valevni tekur undir við uppstillingini, skal viðkomandi skriva undir valevnislistan. Harumframt skal neyðugt tal av stillarum vera. Stillararnir eru kirkjufólk í kirkjusóknini og skulu í minsta lagi verða 3 og í mesta lagi 12. Ikki er loyvt valevni at vera stillari. Verður neyðugt, skal valstýrið kunna eftirkanna stillararnar, tí skulu hesir lýsast við navni, starvi og bústaði á einum serstakum lista. 

Liggur ikki fyri at undirskriva valevnislista á staðnum, ber til at lata valstýrinum váttan um luttøku við brævi, telefaksi ella telduposti, ella á annan hátt. Tað sum ræður um, er, at valstýrið kann eftirkanna upplýsingarnar. 
Stk. 4. Tað er bert loyvt at stilla upp á  einum valevnislista. Ger nakar ímóti hesum, og verður villan ikki rættað, skal valstýrið ógilda uppstillingina og ger valstýrið ikki hetta fyri valið, verður atkvøðutalið hjá viðkomandi ikki talt við á nøkrum lista. 

Stk. 5. Ikki er loyvt at vera stillari á fleiri listum. Valstýrið eftirkannar, at sami stillari ikki stendur á fleiri valevnislistum.
Stk. 6. Valevni verða stillað í bókstavarøð. 
Eftir galdandi reglum hevur møguleiki verið fyri at skipa listasamband. 
Gongdin um okkara leiðir er, at møguleikin fyri at gera listasamband verður tikin úr flest øllum lógum um politisk val.

Í verki er ikki annar virknaður av listasambandi, enn at listasambandið á valinum virkar sum um at listarnir vóru ein listi, soleiðis at stillararnir og valevnini verða fleiri. Skotið verður tí upp at taka møguleikan av, og økja mest loyvda talið av valevnum og stillarum í staðin. Í galdandi lóg er í mesta lagi loyvt at stilla upp 6 valevni fleiri enn te, ið kunnu verða vald inn, og í mesta lagi er loyvt at hava 15 stillarar.
Til § 17

Valstýrið eftirkannar innlatnar listar beinanvegin. Verður staðfest, at ein listi er ófullfíggjaður, skal stillarin, sum hevur latið listan inn, fáa boð um hetta beinanvegin og fáa høvi at rætta brekið. Freistin at rætta ein valevnislista er 24 tímar. 

Stk. 2. Valstýrið er myndugleikin, ið tekur endaliga avgerð um valevnislista. Verður avgerð tikin um at ógilda ein lista ella at strika navn av listanum, so skal tann, sum hevur latið listan inn, hava boð skjótast til ber. Valstýrið skal síggja til, at boðini koma til viðkomandi so skjótt sum til ber. Harumframt skal viðkomandi stillari fáa úrskrift úr gerðarbókini. 

Til § 18

Ongin viðmerking. 

Til § 19
Ásetingin samsvarar í høvuðsheitum við § 9 stk 3 nr 4 í galdandi lóg: Verður friðarval, fáa stillararnir  høvi at gera av, hvørji valevni verða at meta sum varalimir í kirjuráðnum, og í hvørji raðfylgju. Fyri mannagongdina, tá nývalda krikjuráðið skipar seg (sí § 5, Stk. 1 í Løgtingslóg nr. 27 frá 19. mai 2008 um kirkjuráð og próstadømisráð) er ikki neyðugt at raðfesta tey innvaldu. 
Harafturímóti er neyðugt at greitt er, í hvørji raðfylgju varalimir verða at kalla inn, tá kirkjuráðslimi berst frá.
Onki krav er um, hvørja mannagongd stillararnir nýta, tá teir raðfesta valevnini.

Higartil hevur heimild verið til at stillararnir gera av, at varalimirnir skulu vera persónligir, tað er at varalimur er varalimur í mun til ávísan, navngivnan lim í ráðnum. Hendan møguleikan tekur seinasta punktum av, tí óarbeiðsligt er við persónligum varalimum.
Atkvøðugreiðsla og uppgerð av valinum

Til § 20
Ásetingin er fylgja av teimum skyldum, ið landið tekur á seg, nú tað tekur undir við ST-sáttmálanum um rættindi hjá einstaklingum, ið bera brek.

Lógirnar um val til løgting og kommunustýri fara væntandi at verða broyttar samsvarandi.
Stk. 2 Valstýrið sær til, at valið er persónligt, skrivligt og loyniligt, eins og onnur almenn val, tvs. at eingin uttan veljarin sjálvur veit, hvussu atkvøtt er. 
Stk. 3. Áðrenn atkvøðuseðilin verður latin veljaranum, skal valstýrið tryggja sær, at tað er rætti viðkomandi, sum seðilin verður latin til. Viðkomandi skal standa á vallistanum. Í smáu kirkjusóknunum verður ikki roknað við, at valkort verða send veljarunum undan valinum. Her verður ístaðin serligur listi førdur, har veljarar verða avmerktir.

Stk. 4. Hevur veljari fingið valkort, skal hann hava tað við á valstaðið. Valkortið verður latið inn við valborðið, og atkvøðuseðil útflýggjaður. Valstýrið tryggjar sær, at tann, sum hevur valkortið, er rætti viðkomandi. 
Stk. 5. Um hvussu atkvøtt verður. Er krossur ikki settur við annaðhvørt eitt valevni ella ein lista – tað er einans ein krossur – verður atkvøðan ikki tald við. Sama er, um annað frámerki er á atkvøðuseðlinum.
Til § 21

Áseting um nær og hvussu valstýrið kann slaka í reglunum fyri, hvussu valið skal avgreiðast. Í sambandi við at slakað verður, kann tørvur verða á hjálparfólki. Valstýrið skal undan valinum tilnevna persónar at vera hjálparfólk. Tey, ið skipa fyri valinum, og  hjálparfólk ið eru vitni til atkvøðugreiðslu, hava treytaleysa tagnarskyldu.
a. Um veljari møtir til val og sigur frá, at hann er ikki førur fyri einsamallur at greiða atkvøðu á fyriskipaðan hátt, kunnu tveir hjálparar, ið valstýrið hevur tilnevnt til hetta endamál, og sum hava tagnarskyldu, hjálpa honum. Blindur ella sjónveikur veljari kann tó krevja hjálp frá persóni, ið veljarin sjálvur vísir á.

b. Um veljari er so illa fyri, , at hann er ikki førur fyri at koma sær inn í valhølið, kann hann krevja, at atkvøðugreiðsla fer fram beint uttan fyri valhølið. Tá skulu 2 av valstýrislimunum ella hjálparfólkunum vera hjá, og hjálpa honum við atkvøðugreiðsluni, um neyðugt.
Til § 22
Ynskir veljarin at býta atkvøðuseðilin, um við ein annan, letur hetta seg gera, um atkvøðuseðilin ikki er lagdur í kassan. Ónýtti seðilin verður gjørdur ógildur. 

Stk. 2. Undan valinum verður almannakunngjørt, hvussu leingi valstøðini hava opið. Atkvøðugreiðslan heldur tó áfram, til støðgur kemur í, tvs. til síðsti veljari hevur verið inni í hølunum og greitt atkvøðu. Eftir hetta fáa tey, ið arbeiða á valstaðnum í sambandi við valið, høvi at greiða atkvøðu. Tá ið atkvøðugreiðslan er liðug, lýsir formaðurin í valstýrinum ella ein limur í valstýrinum valið at vera liðugt, og uppteljingina kann byrja. 

Stk. 3. Valstýrið hevur ábygdina av valstaðnum, meðan valið fer fram. Valstýrið skal síggja til, at veljarar ikki verða órógvaðir ella ávirkaðir av valagitatión ella øðrum í valhølinum, ella beint við valhølið. Øll, sum eru í valhølinum, skulu annars gera eftir boðum frá valstýrinum.

Atkvøðugreiðsla við brævi

Til § 23

Samsvarar við galdandi áseting um brævatkvøðu í lógini um val til Føroya Løgting. 
Til § 24
Her verður útgreinað, hvar til ber at greiða atkvøðu. 
Ikki fer at bera til at brævatkvøða uttanlands. Freistin at lata inn listar er so stutt, og mannagongdin at tryggja, at brævatkvøðugreiðslan kann fara fram uttanlands, er so trupul, at mett verður ikki, at kostnaðurin stendur mát við tær sera fáu atkvøður, ið kunna fara at koma til høldar á henda hátt.
Til § 25

Ongin viðmerking.
Til § 26

Biskupur sær til, at øll, ið atkvøða við brævi, gera tað á sama hátt. Tí útvegar hann atkvøðuseðlar við brævbjálva. Harumframt skal fylgibræv og oyðublað fyllast út, soleiðis at valstýrið kann tryggja sær, at tann, ið atkvøtt hevur, er rætti viðkomandi. Fylgibræv og serligur brævbjálvi við atkvøðuseðilinum verður lagdur í størra brævbjálvan og send valstýrinum í kirkjusóknini, har viðkomandi er á vallista. 
Stk. 2. Henda áseting er um, hvussu atkvøðutilfar til brævatkvøðu skal síggja út. 

Til §§ 27, 28 og 29
Mannagongd um atkvøðugreiðslu við brævi.  Treytin fyri gildari brævatkvøðu er, at tað valtilfarið, ið biskupur hevur útflýggjað, verður nýtt á rættan hátt. 
Til ber at greiða atkvøðu við at skriva navn á valevni, ella talið hjá valevnislistanum. Valevnislisti verður einans eyðmerktur við talmerkingini frá valstýrinum, tí listarnir hava ikki nøvn, sum politisku flokkarnir.

Talmerking skal vera, heldur enn bókstavamerking, so valevnislistarnir ikki ótilætlað kunnu minna um valevnislistar hjá politiskum flokkum.

Til § 31

Samsvarar við galdandi áseting í lógini um val til Føroya Løgting.

Staðfest verður eisini, í hvørji raðfylgju varafólk taka sæti. Varafólk eru í mun til lista, tað vil siga at tey eru ikki persónlig.
Um § 32
Her er ásett, nær atkvøður – bæði vanligar og brævatkvøður – verða ógildar.

Talan er um vanligar meginreglur fyri almenn val, so neyðugt er ikki at gera serstakar viðmerkingar.

Nýval og ískoytisval
Um § 33. 
Henda grein er viðkomandi, tá kirkjuráðið ikki verður mannað við regluligum vali.
Kirkjusóknin hevur sjálvræði, og kirkjuráðið stjórnar henni vegna kirkjufólkið. Tí ber ikki til at stjórna kirkjusóknini við ongum kirkjuráði – uttan kirjuráð er ongin kirkjusókn, soleiðis sum vit í dag skilja fólkakirkjuna.

Eftir galdandi lóg missir kirkjuráðið altíð rættin at stilla inn til prestasetan, verður tað ikki fullmanað. Havandi í huga, hvussu stór kirkjuráðini eru í mun til smærru kirjusóknirnar, verður mett at hendan fylgjan er eitt órímiliga stórt inntriv í rættindini hjá kirkjusóknini, um tað hóast alt hevur borið til at manna eitt virkisført kirkjuráð.
Í mun til veljaraskaran umboða 5 kirkjuráðslimir 100 kirkjufólk eins væl og 3 umboða 60, eins og 3 kirkjuráðslimir umboða 499 kirkjufólk eins væl og 6 kirkjuráðslimir umboða 999.

Stk. 2. Ymiskar orsøkir kunnu vera til, at kirkjuráðið ikki verður mannað, hóast regluligt val og nýval hava verið. Tí hóskar betur, at biskupur eftir umstøðunum ger av, hvussu trupulleikin verður loystur. Avmarkingin til í minsta lagi tríggjar limir er nýggj í mun til galdandi lóggávu, og hevur samband við stk. 4.
Heitið ískoytisval verður nýtt fyri danska “udfyldningsvalg”.

Stk. 3. Eftir hesi ásetingini kemur kirkjuráðið í kirkjusóknini, sum hevur fingið heimildirnar frá lutvíst mannaða kirkjuráðnum, at virka sum felags kirkjuráð, tá um viðurskiftini í kirkjusóknini, sum ikki megnaði at manna kirkjuráð, ræður. 
Stk. 4. Eftir hesi ásetingini, sum er nýggj, skal biskupur lata landsstýrismanninum grundað tilmæli um, hvørji kirkjusókn henda ikki virkisføra kirkjusóknin eigur at verða løgd saman við. Ongin meining er í at royna longur enn 8 ár at halda liv í eini kirkjusókn sum sjálvstøðugari, um tað áhaldandi ikki hevur borið til at skipa virkisført kirkjuráð. 
Eftir ásetingini er tí greitt, at kirkjusóknin kann ikki halda fram sum sjálvstøðug, so biskupur skal einans viðgera, hvussu samanleggingin skal vera, ikki hvørt hon skal vera.

Neyðugt er, at biskupur við støði í kunnleika sínum til kirkjuligu viðurskiftini í økinum samskiftir við kirkjuráðini, so at grundarlagið fyri samanleggingini er so gott sum til ber. 

Seinasta punktum ger frávik frá ásetingini um samanlegging, um biskupur einans hevur loyvt at kirkjuráðið kann virka við færri limum enn lógin ásetir í mun til fólkatalið. Ætlanin við ásetingini er – saman við broytingini í stk. 1 – at gera hetta at virka við færri limum til ein veruligan valmøguleika hjá kirkjusóknini.

Um § 34

Kirkjuráðsvalið er millum mest grundleggjandi formligu viðurskiftini í fólkakirkjuni. Tí er neyðugt, at kæruavgerðir biskups um valið kunnu verða kærdar til landsstýrismannin í kirkjumálum. 

Nývalda kirkjuráðið skal taka við longu fyrsta sunnudag í advent, tá nýggja kirkjuárið byrjar. Tí er neyðugt, at kærufreistirnar eru stuttar, og kærumálsviðgerðin skjót.

Um § 35

Her er talan um valið í hvørji kirkjusókn sær.
Um § 36
Kunngerðarheimildir, ið kunnu verða nýttar. 
Um § 37
Stk. 1 Talan er um kirkjukassan hjá kirkjusóknini á staðnum.

Stk. 2 Kirkjugrunnurin er felags kassin hjá fólkakirkjuni í Føroyum.

Kapittul 2
Próstadømisráðsval
Um § 38

Sum er, er eitt próstadømisráð; men eftir ásetingini, eins og í lógini um fólkakirkjuna í Føroyum, ber til, at próstadømisráðini kunnu verða fleiri, taka kirkjuligu myndugleikarnir avgerð um hetta.
Um § 39

Próstur sjálvur er sóknarprestur og hevur sostatt valrætt. Av tí at biskupur ikki er í starvi sum sóknarprestur og ikki er limur í kirkjuráði, hevur hann ikki valrætt.

Stk. 2 Víst verður til reglurnar um valbæri í § 9.
Stk. 3 Biskupur hevði verið ógegnigur í próstadømisráðnum, tí hann er limur í stiftsstjórnini, og hevur eftirlit við virkseminum hjá bæði kirkjuráðum og próstadømisráðnum. Av tí at próstur er føddur limur í próstadømisráðnum, hevði møguleiki verið fyri, at embætisligi parturin í kirkjuni fekk yvirvág, um sóknarprestarnir eisini vóru valbærir.
Um § 40

Eftir galdandi reglum hevur møguleiki verið fyri at skipa listasamband. Í verki er ikki annar virknaður av listasambandi, enn at listasambandið virkar sum ein listi, soleiðis at stillararnir og valevnini verða fleiri. Skotið verður tí upp at taka møguleikan av, og økja mest loyvda talið av valevnum og stillarum í staðin.
Stk. 2. Eftir verandi reglum kunnu í mesta lagi vera 8 valevni á listanum. Skotið verður upp at økja talið til 12, tí skotið verður upp at taka møguleikan fyri listasambandi burtur.
Stk. 3. Minsta kravið er 10 eftir verandi reglum; men onki hámark er. Hámarkið verður skotið upp, soleiðis at ikki so stórur partur av kirkjuráðslimunum vera stillarar hjá einum lista, at ilt verður at finna øðrum valevnislistum stillarar.
Skotið verður upp heldur at hava tølini sum samsvarandi prosent, soleiðis at tey ikki gerast lutfalsliga størri ella minni, verða próstadømini fleiri ella kirkjuráðslimirnir færri ella fleiri. Tíggju stillarar eru umleið 2,5% av verandi krikjuráðslimum, meðan 28 kirkjuráðslimir eru minni enn 7%. Tølini verða rundað til næsta heila tal av stillarum.
Stk. 4. Samsvarar við ásetingina í § 31.

Stk. 5. Varafólkini eru ikki persónlig, men taka sæti eftir atkvøðutali fyri tann ella tey sum eru vald á listanum.
Um § 41

Broytt í mun til galdandi áseting, har stiftsstjórnin er valstýri. 
Stiftsstjórnin varð broytt við yvirtøkuni: Landsstýrismaðurin og ríkisumboðið eru ikki limir longur, men eitt embætisfólk úr miðfyrisitingini, sum landsstýrismaðurin tilnevnir, og ein limur sum kirkjuráðslimir velja. 
Samstundis sum próstadømisráðsvalið er, velja kirkjuráðslimir eftir uppskotinum eisini einlim í stiftsstjórnina. Tí eru fyrimunur við at leggja umsitingina av valunum saman sum mest; men tá liggur ikki væl fyri at stiftsstjórnin er valstýri. 

Fleiri orsøkir eru til at halda fast við at biskpur er í valstýrinum, eitt nú at sjálvsagt er at stiftsskrivstovan – sum biskupur hevur leiðsluna av – virkar sum avgreiðslustova. Dómpróstur og eitt umboð úr Mentamálaráðnum verða skotin upp at vera hini bæðu umboðini, at tryggja at allir valstýrislimirnir hava hollan kunnleika til kirkjulig viðurskifti.
Um § 42
Eftir verandi reglum rindaði Stiftsstjórnin valútreiðslurnar av síni játtan úr “fællesfonden”. Stiftsstjórnin stjórnar Kirkjugrunninum, sum fær inntøkur sínar av kirkjuskatti og studningi úr landskassanum.
Um § 43
Eftir verandi reglum ásetti danski kirkjumálaráðharrin reglurnar um valið við kunngerð. 

Ásetingin um, at biskupur skal tryggja, at nøktandi kunning er uppundir valið, er nýggj; men Stiftsstjórnin hevur kunnað og gjørt vegleiðingar um valið. Nú Stiftsstjórnin ikki er valstýri, falla tær uppgávur, ið ikki liggja natúrliga hjá valstýrinum, til biskup. Við ásetingini er ætlanin, at biskupur eisini skal stuðla undir, at almenn umrøða verður upp undir stiftsstjórnarvalið. Hetta er nýtt.
Um § 44
Kærufreistin er hin sama sum í sambandi við kirjkuráðsval.

Kapittul 3
Val av limi í stiftsstjórn
Um § 45
Við hesi orðingini kunnu Próstadømisráðsval og Stiftsstjórnarval vera í senn; men Stiftsstjórnin kann eisini velja at lata tey vera hvørt sær. 
Stk. 2 Hetta er samstundis, sum nývalda próstadømisráðið tekur við.
Um § 46
Hetta er sami skari, ið hevur valrætt til próstadømisráðið.

Stk. 2. Víst verður til reglurnar um valbæri í § 9. Biskupur er føddur formaður í Stiftsstjórnini og kann tí ikki verða valdur. Sóknarprestarnir eru ikki valbærir til kirkjuráðini, tí teir eru føddir limir.

Próstur hevði verið ógegnigur í stiftsstjórnini, tí hann er limur í próstadømisráðnum. Av tí at biskupur er føddur limur í Stiftsstjórnini, hevði embætisligi parturin í kirkjuni fingið yvirvág, um sóknarprestarnir eisini vóru valbærir.

Stk. 3. Próstadømisráðslimur hevði verið ógegnigur í Stiftsstjórnini. Eftir ásetingini ber til at taka sæti sum varalimur í Stiftsstjórnini, hóast tú higartil hevur sitið í Próstadømisráðnum, tí starvið sum próstadømisráðslimur verður ikki lagt niður, fyrrenn tikið verður við starvinum í Stiftsstjórnini. Hetta fer at elva til ávísar gegnistrupulleikar, men einans eitt skifti, og tí hevði avmarkingin verið lutfalsliga ov stór, um lógin skuldi forðað fyrrverandi próstadømisráðslimi í at tikið sæti í stiftsstjórnini alt valskeiðið.
Vert er at leggja til merkis, at próstadømisráðslimur eftir seinasta liði í ásetingini ikki fær komið aftur í próstadømisráðið, hevur hann tikið sæti í Stiftsstjórnini – eisini hóast hann bert hevur sitið í Stiftsstjórnini eitt heilt stutt skifti.
Valevnislistar
Um § 47
Í verki er ikki annar virknaður av listasambandi, enn at listasambandið virkar sum ein listi, soleiðis at stillararnir og valevnini verða fleiri. Skotið verður tí upp, at ikki ber til at gera listasamband, eins og skotið verður upp í § 40 at taka møguleikan fyri listasambandi til próstadømisráðsval av.

Stk. 2. Eftir fyribils reglum, ið nýttar vórðu til stiftsstjórnarvalið í 2008, kundu í mesta lagi vera 5 valevni á listanum. Hetta tí reglurnar vóru neyvt myndaðar eftir kunngerðini um val til próstadømisráðið, ið loyvdi, at valevnini kundu vera 4 fleiri enn talið av limum. Skotið verður upp, at talið verður 3, tí einans ein limur verður valdur. Høvdu valevnini verið munandi fleiri, er spurningurin, um tey í roynd og veru høvdu verið at meta sum stillarar. Hinvegin kann skjótt gerast neyðugt at fara á listan við næst flestum atkvøðum eftir varalimi, um einans tvey valevni eru á listanum.
Stk. 3. Kravið um stillarar er hitt sama sum skotið verður upp um stillarar til próstadømisráðsval. Sí viðmerkingarnar til § 40, Stk. 3.

Stk. 4. Samsvarar við ásetingina í § 31.

Stk. 5. Varafólkini eru ikki persónlig, men taka sæti eftir atkvøðutali fyri tann ella tey sum er vald inn á listanum.

Valstýrið

Til § 48
Sama regla, sum varð nýtt á stiftsstjórnarvalinum í 2008. Stiftsstjórnin er valstýri tá próstadømisráðsval er (§ 41), men mett verður ikki at vera rætt, at valdi limurin í stiftsstjórnini kann vera í valstýrinum. 

Útreiðslur
Til § 49
Hetta valið var fyrstu ferð í 2008. Kirkjugrunnurin rindaði eisini útreiðslurnar fyri stiftsstjórnarvalið tá.

Reglur annars
Til § 50

Sama regla sum fyri próstadømisráðsval.

Til § 51
Sama regla sum fyri próstadømisráðsval.

Kapittul 4

Landsstýrismaðurin tilnevnir lim í Stiftsstjórnina

Til § 52
Limurin, ið landsstýrismaðurin tilnevnir, er í leiklutinum, sum ríkisumboðið (í kirkjustjórnunum í Danmark stiftsamtmanden). Hesi embæti eru serlig, soleiðis at skilja, at tey formliga/skipanarliga eru í miðfyrisitingini, og við stórari tign; men samstundis eru tey í lutfalsliga stórari fjarstøðu frá miðfyrisitingini annars.

Samsvarandi føroysk embæti eru ikki, og tí varð ikki ásett í lógini um Fólkakirkjuna í Føroyum, at tann, sum var í ávísum embæti, varð føddur limur í Stiftsstjórnini.

Yvir høvur tykist ríkisstjórnin at hava lagt sær nær at tryggja, at tey, ið manna embætið sum stiftsamtmaður/ríkisumboð, og harvið eisini sætið í stiftsstjórnini, í yrkisleið frammanundan og í persónsmensku liggja nær at siðbundna, varisliga embætismannaleiklutinum. 

Havandi í huga, at eitt av aðalmálunum við yvirtøkuni var, at hon ikki skuldi broyta fólkakirkjuna, eigur dentur at verða lagdur á at velja embætisfólk, ið kann væntast at leggja dent á og virða siðbundnu embætismannavirðini, og varisliga, hóvliga embætismannaleiklutin, einamest at tryggja, at alt fer rætt og løgliga fram, og í samljóði við góðan fyrisitingarsið. 

Haraftrat er vert at leggja til merkis, at biskupur og leiki limurin í stiftsstjórnini hvør í sínum lagi og hvør á sín hátt eru valdir. Embætisfólkið verður hinvegin tilnevnt sum embætisfólk í miðfyrisitingini. 

Tí eigur landsstýrismaðurin at  leggja dent á at finna embætisfólk, ið – umframt at lúka formliga kravið um hollar royndir og tign – ein vegin mugu metast at hava áhuga fyri kirkjuligum viðurskiftum; men hin vegin ikki kunnu væntast at hava so avgjørd kirkjupolitisk sjónarmið, at væntandi er, at embætisfólkið kann hava ilt við ikki at lata hesi koma fram um meira embætisliga leiklutin í Stiftsstjórnini.
Limurin, ið landsstýrismaðurin tilnevnir, kann ikki vera í starvi undir landsstýrismanninum, tí landsstýrismaðurin er kærumyndugleiki í nógvum av málunum, sum verða viðgjørd sbrt. lógunum fyri fólkakirkjuna, so landsstýrismaðurin eigur at tryggja sær, at  embætisfólkið ikki fær gegnistrupulleikar í sambandi við virksemið í stiftsstjórnini – ella at landsstýrismaðurin ikki øvut kann fáa gegnistrupulleikar sum kærumyndugleiki.

Ásetingin um at landsstýrismaðurin samskiftir við biskup í sambandi við tilnevningina er samsvarandi viðmerkingunum til § 6, stk. 3 í lógini um fólkakirkjuna í Føroyum. 
Ætlanin við ásetingini er ikki, at biskupur í royndum skal hava avgerandi orðið, ella skal kunna forða, at landsstýrismaðurin tilnevnir tað embætisfólkið, ið hann metir er best skikkað at røkja embætið – hetta er limurin, ið landsstýrismaðurin tilnevnir, og tað er avgerandi fyri virksemið hjá Stiftsstjórnini, at limirnir eru óheftir hvør av øðrum – men samskiftið skal tryggja, at landsstýrismaðurin fær kunnleika um, hvussu væntandi er, at mett fer at vera um limin í kirkjuliga landslagnum.
Kap. 5

Gildiskoma og skiftisásetingar
Til § 54
.......
Stk. X: Ásetingin um at kirkjuráðið velur valstýri hóskar betur inn í lógina um kirkjuráð og próstadømisráð. 

Eisini sóknarprestur er valbærur til valstýrið. Sóknarprestur er føddur limur í kirkjuráðnum, við somu rættindum og skyldum sum hinir kirkjuráðslimirnir, uttan tá annað er ásett. 

